
Программтай танилцах бол сурталчилгаа дээр товшиж холбоос руу орно уу.

ВАНЬКА СОЧЕНИЙН ОЛСОН ЧУЛУУ

	Багана хийх том ногоолиныг эзэнд олж өгсөн Степаныг нас барснаас хойш хүмүүс Красногорын уурхай руу байнга цувах болсон юм. Степаныг үхэхдээ атгасан ногоон үрлэн чулууг олж авах сан гэж тэд хичээдэг болсон ажээ.

	Хэзээ хэзээгүй цас орох дөхсөн намар оройн цаг билээ. Хэчнээхэн эрж базаана гэж дээ. Өвлийн хүйтэн өнгөрмөгц хүмүүс дахиад л тэнд цугларч, газар сэндчиж сэндчиж, төмрийн хүдэр балбаж балбаж, шал дэмий юм байна гээд орхиж явахад Ванька Сочень ганцаараа үлджээ. Улс хадланд гарахаар бэлтгэж байхад Ванька уурхайд чулуу нүдээд хоцорчээ. Ванька ёстой л олдохгүйд мундахгүй алтны эрэлч байжээ. Багаасаа эзэд ноёдын дэргэд эргэлдэж байгаад сүүлд нь буруу хэрэг хийж хөөгдсөн авч баячуудын аяга таваг долоох хүслээ хэзээ ч орхидоггүй ажээ. Аль ч талаар сүрхий хүн гэдгээ харуулах гэж зулгуйдаж явдаг хүн. Гэвч тэр юугаар өөрийгөө сайн гэж харуулах билээ дээ? Бичиг үсэггүй тийм амьтнаар алба ажил хийлгэх биш. Зэс хайлах ажилд тэнцэхгүй, уурхайд долоо хоног ч тэсэхгүй. Алтны уурхай л хялбархан олз олох газар юм гэж бодоод тэнд очиж үзвэл тийм ч амар хоол биш байжээ. Тэгэхээр нь конторынхны туршуул ховч болъё гэж хошуугаа худалдахаар шийдэж яг л өөртөө таарсан ажил шилж олжээ. Алт угаадаг шанаганаасаа салалгүй, элсний хавь ойр мунгинахын сацуу ямар нэг юм олж сонсоод конторынхонд ховлох юм сан гэж бодож явах ажээ. Цаадуул нь ч өөртөө ашигтайг мэдэж цөөн бүүр мөнгө цаас гутал хувцас хаяж, алт элбэгтэй газар зааж өгөх зэргээр тусалдаг болжээ. Алтны эрэлчид Соченийн зөөсөн хов живд нь тохируулан түүний ар зоо, чамархай руу нь, заримдаа өртсөн газрыг нь балбаж хариу авч тооцоо хийдэг байв. Гэвч Сочень зарц явж зодуулж сурсан болохоор хэвтэж амарч тэнхэл тамир орж аваад бас л хов зөөнө. Ингэж л амь зууж явдаг байжээ. Эхнэр нь гэж ажилд яггүй, завхай зайдан биш ч гэсэн бие амар амь зуух гэж өрөөл бусдын юм илүү харах дуртай гэж хэлэлцэгдсэн, Соченьтойгоо яг таарсан хүүхэн байжээ. Тэр хоёрт өөрийн гэх төрүүлсэн үр хүүхэд байсангүй. Тийм юмнуудад ч яаж үр заяах вэ дээ.

	Степан тийм чулуу олсон байж гэнэ гэсэн яриа заводоор тарж, хүмүүс Красногорын уурхай руу цувж эхлэхэд Сочень бас очжээ.

	«Тэр чулууг эрье байз. Би Степанаас юугаар дутах юм бэ? Харин ч олсон тэр баялгаа Степан шиг бяц атгаж тэнэглэхгүй шүү!» гэж бодно.

	Ямаршуу газраас юу юу олдгийг алтны эрэлчид сайн мэддэг улс. Тэгээд ч тэд Красногорт газар сэндчиж сэндчиж, гарч байгаа чулуу нэг л биш байхаар орхиод явжээ. Харин Сочень хэнээс ч ухаантайгаа харуулах гэж ганцаараа тэнд хоцорчээ.

	— Би тэр эрдэнийн чулууг олж чадахгүй бол хэн болох бол доо гэж Сочень ярьдаг байсан ажээ. Тийм ухаантай сүрхий хүн гарч дээ!

	Нэг өдөр Сочень уурхайн мухарт чулуу цохилж, дэмий л хүдэр өнхрүүлж суугаад дээрээс унасан хорь гаруй пүү хүнд чулуунд арай л хөлөө хуга даруулчихсангүй, амжиж гарчээ. Үсэрч зайлаад чулуу ховхорч унасан том хүнхэрт хоёр ногоон чулуу байсныг олж хараад яг дээрээс нь буучихлаа гэж бодож их баярлажээ. Хоёр чулууг ховхолж авахаар гараа явуултал нэг амьтны чарлах дуу гарсанд Ванька айж дотор нь зарсхийжээ. Харвал нов ногоон нүдтэй цав цагаан шүдтэй ганц ч толбогүй хүрэн бор муур уурхайн мухраас үсрэн гарч ирлээ. Муур үсээ бүрзийлгэн сэрвээгээ босгож сүүлээ годойлгон үсрэн завдахад Ванька ухасхийн зугтаав. Эргэж харалгүй хоёр мод газар гүйж арай л багтарч үхсэнгүй. Ингэж нэлээд холдоод, амьсгаа дарж яаралгүй явсаар гэртээ ирж:

	— Алив, халуун усны газар бушуу галла! Надад гайтай юм тохиолдлоо гэж эхнэрээ зандрав.

	Усанд орж ирээд нөгөө тэнэг толгойт чинь юу болсныг эхнэртээ нэгд нэггүй тоочжээ. Эхнэр нь дуулмагц:

	— Ванюшка минь, чи Дугуй эмгэнд сөгдөж учраа хэлмээр юм. Дор чинь чамайг зөв замд гаргаад өгнө дөө гэж зөвлөсөн ажээ.

	Хөл хүндэрсэн хүүхнүүдийг уураар утаж үр зулбуулан осол цалгарыг нь нууж өгдөг тийм нэгэн эмгэн байсан юм гэж ярилцдаг сан. Тэр эмгэн Дугуй дээр суулгасан юм шиг этгээд майга хөлтэй хүн байснаас Дугуй эмгэн гэдэг хоч авсан ажээ.

	— Би одоо хаашаа ч явахгүй. Алтаар далласан ч уурхай руу дахиад зүглэхгүй. Шунаж байж амь алдаж мэдэх нь байна! гээд Ванька анхандаа хавьтуулсангүй. Айгаад, хүн явуулж багажаа авчруулахаар болж байжээ. Хоёр гурав хонож, Ванькийн айх нь гайгүй болохоор, эхнэр нь:

	— Чи Дугуй эмгэнийд оч л доо! Тэр чинь шившдэг хүн, эрдэнийн чулуу яаж олж авахыг чамд заагаад өгнө шүү гэж яншаад амруулсангүй. 

	Соченийн эхнэр эрдэнийн чулуу олох сон гэж шунаж байсан ажээ.

	Сочень Дугуй эмгэнийд очиж учраа хэлсэнд газрын баялгийн тухай юу ч мэдэхгүй эмгэн:

	— Дыр-гыр-быр. Могой муураас айх, муур нохойноос айх, нохой чононоос айх, чоно баавгайнаас айх дыр-гыр-быр! Надад бүү халдаг! Хумхын тоос шиг сарниж алга бол! гээд л шившигчийн уншлага болсон дэмий юм чалчиж суухад «Иш, яасан цэцэн цэлмэг эмгэн бэ» гэж Ванька бодож байв

	Ванькаг ярьж дуусахад эмгэн:

	— Чамд нохойн арьсан хантааз бий юу, хүү минь? гэж асуув.

	— Сэг болсон хуучин муу юм л бий дээ гэж Ванька хариулав.

	— Ямар ч байсан хамаагүй, нохойн үнэр л гарч байвал болох нь тэр.

	— Золбин нохойн арьсаар хийсэн юм. Үнэр ч бишгүй бий дээ.

	— Бололгүй дээ. Тэгвэл чи тэр хантаазаа өмс, чулуугаа гэртээ авчрах хүртэл бүү тайлаарай. Зэвүүцээд байвал би чамд чонын сүүл, баавгайн өөх жаахан өгье. Чононы сүүлээр хүзүүгээ ороож, баавгайн өөхийг цамцандаа шидээрэй. Баавгайн өөх л их үнэтэй дээ гэж эмгэн хэлжээ.

	Сочень, шившдэг эмгэнтэй өөхний үнэ тохирч, гэртээ харьж мөнгө авч ирээд,

	— Эмгэн та чонын сүүл баавгайн өөх хоёроо надад аль даа! гэхэд, бурхан надад нэг тэнэг амьтныг заяаж дээ гэж эмгэн баярлаад өгчээ.

	Сочень чонын сүүлээр хүзүү хоолойгоо ороож, баавгайн өөхийг эхнэрээрээ цамцныхаа заханд шидүүлж, нохойн арьсан хантаазаа өмсөөд Красногорын уурхай өөд явжээ. Уулзсан хүн бүгд л халуун зунаар үстэй хантааз өмсөөд яаж яваа нь энэ вэ дээ гэж Соченийг гайхаж харна. Хөлс нь асгарч байхад Сочень, чичрэг өвчин хүрээд гэж ёолж явна.

	Уурхайд ирэхэд багаж нь орхисон янзаараа, харин жодгор нь салхинд үл ялиг хазайсан байжээ.

	Үзтэл, Соченийг эзгүйд тэнд хэн ч ирсэн янзгүй ажээ. Сочень, урьдын адил хүдэр өнхчүүлсээр орой болгож ганцаараа уурхайд үлдэхээс айж байвч ёотуудсаар л байлаа. Зуны халуунд үстэй хантааз өмсөж газар ухна гэдэг амар хэрэг үү? Ямар ч бяртай хүн цуцаж ядарна. Сочень бүр тамир тэнхээ тасарч зогсож байсан газраа хэвтээд өгчээ. Нойр гэдэг хэнийг ч ялгалгүй дийлнэ. Нойроо хүрэхэд ямар ч аймхай амьтан зоригтой хүнээс дутуугүй хурхирдаг билээ.

	Ванька нойроо ханатал унтаж зориг ороод хоол ундаа идэж уугаад ажилдаа гарчээ. Хүдэр нүдэж байтал эртээдийнх шиг нь том чулуу ховхрон унаж, Ванька үсрэн зайлж хөлөө даруулчихсангүй гарчээ. Одоо л нөгөө муур гараад ирэх байх даа гэж бодтол үнэхээр чонын сүүл, баавгайн өөх нь тус болох шиг муур ч гарч ирсэнгүй. Чулуу ховхорсон хүнхэрт ойртож, урьд өмнө үзээгүй чулуу байхыг ажиглаад шороог нь цэвэрлэсэнд номин шиг хөх цэнхэр өнгөтэй зөөлхөн чулуу бараг сул байжээ. Ухаж сэндэчсээр хос хосоороо ойрхон зургаан ногоон чулуу олж аваад Ванька тэнхэл орж, хүдэр өнхрүүлэн үйлээ үзэж онгичоод нэмж юу ч олсонгүй. Түрүүчийн хэдэн чулууг хэн нэг хүн зүгээр л үзүүлэхийн төдийд тэнд зориуд тавьсан юм шиг байв.

	Гэвч Ванька цөхөрсөнгүй, олсон чулуугаа бахдан үзэж суугаад босож очиж үйлээ үзэн ухавч нэмж юу ч олсонгүй, хоол хүнсээ бараад гэр лүүгээ гүйхээс өөр аргагүй болжээ. Северушка гол дээгүүр тавьсан гүүрний дэргэдээс эх авч урссан жижигхэн булаг руу орж ирсэн нарийн зөрөг зам байжээ. Ванька тэр зөргөөр ороод явжээ. Шигүү ургасан зэлүүд ой дундуур бяцхан зөрөг тодхон зурайна. Миний чулуунд хэр үнэ өгөх бол гэж Сочень олз ашгаа бодож явжээ. Араас нь гэнэт:

	— Мяу! Мяу! Бидний нүдийг буцааж өг гэх сонсдов.

	Эргэж харвал хүрэн бор өнгөтэй, нүдгүй гурван муур яг эгцлэн айсуй харагдав. Өөдөөс нь үсрэн завдтал Ванька хажуу тийш эргэж модон дотор ороход гурван муур хойноос нь хөөв. Гэвч нүдгүй амьтад хөөгөөд хаа газар холдох вэ дээ! Нүдтэй амтай Сочень, модны мөчирт нүүр амаа цус шүүртэл урж, нохойн арьсан хантаазаа сэг болтол салмачиж гүйцжээ. Унаж тусан, намаг балчигт шигдэж явсаар арай чамай гэж замд эргэж оров. Аз болоход таван морь тэрэгтэй Северийн хэдэн тариачин явж байх дайралджээ. Амь наана тэвдсэн амьтан тэргэн дээр үсрэн гарахад цаадуул нь юм ч хэлсэнгүй, Северийн завод хүргэж өгчээ. Тэндээс Сочень яаралгүй гэлдэрсээр гэртээ харьжээ. Шөнө орой гэртээ ирэхэд эхнэр нь үүдээ задгай хаячихсан унтаж хэвтэв. Соченийн эхнэр, гэр орны ажил төрөл гэж бодохгүй тэрийж хэвтвэл сая болж байдаг мунгинуу амьтан билээ. Сочень галаа үлээж ноцоогоод, ийш тийш хэсэг зуур холхиж байснаа олсон чулуугаа үзэхээр түрийвчээ нээвэл чимхийн төдий тоосноос өөр юм байсангүй. Бяц дарчихжээ! гэж Сочень гасалж гиншгэнэж Дугуй эмгэнийг элдвээр харааж зүхлээ.

	— Тэр муу чавганц чинь намайг муураас хамгаалж чадсангүй. Юунд хамаг мөнгөө өгөөд, нохойн арьсан хантааз өмсөж халуун зун тэнэв дээ гэж гиншин элдвээр харааж зүхэж байж эхнэрээ нудраад сэрээчихжээ.

	Нөхрийнхөө этгээд царайтай харагдахад Соченийн эхнэр эрхэлж наалдахад Сочень эхнэрээ бас харааж зэмлэв.

	— Ванюшка минь, халуун усны газар галлах уу даа? гэж эхнэр нь асуув.

	Соченийн эхнэр ийнхүү нөхөртөө эвийг нь олж ойртож чаддаг хүүхэн байв. Ванька хашхичиж хашхичиж уураа гарахаар болсон явдлыг эхнэртээ нэгд нэггүй ярьжээ. Эхнэр нь эхэр татан уйлж, түрийвчинд үлдсэн тоосыг харж, хуруундаа наалдуулж авч долоогоод дахин уйлна. Ийнхүү хоёулаа хэсэг уйлж суугаад эхнэр нь:

	— Заа даа, Дугуй эмгэн ч хүч хүрэхгүй юм байна. Ламд л бараалхаж даатгуулахаас даа гэж зөвлөжээ.

	Сочень уурхайд дахиж орно гэж бодохоос айж эхнэрийнхээ үгийг эхлээд сонсох ч үгүй байв. Эхнэр нь намрын зүс бороо шиг хэдэн өдөр салахгүй яншсаар байгаад дийлжээ. Ванька ч айх нь гайгүй болж: «Эртээр тэр муураас дэмий айж тэвджээ. Нүд амгүй юм чинь юу болох вэ дээ» гэж боджээ.

	Тэгээд Сочень, ламд бараалхаж ламбугай минь ийм ийм боллоо гэж ярьжээ.

	Лам бодож суугаад:

	— Хүү минь чи анх олсон эрдэнийнхээ чулуунаас Эх дагинад титэм хийж өргөе гэж ам өчгөө өгөх хэрэгтэй юм байна даа. Сүүлд нь хэр чинээгээрээ өргөл барьц өргөнө биз гэжээ.

	— Энэ бололгүй яах вэ. Хориод чулуу олбол тавыг нь барихаа харамсахгүй гэж Сочень хариу өчив.

	Ламбугай сая л хоёр гурван судар гаргаж Соченийг даатгаад, рашаанлаж, загалмайлаад адис тавьж өгөв. Ванькагаас тавин мөнгөний барьц аваад:

	— Хүү минь Афон уулын агар модоор хийсэн загалмай олж зүүвэл сайн юм сан. Надад ч нэгийн зэрэг бий дээ. Их ховор, үнэтэй эд шүү. Ийм гай зовлон учирсан чамд үнээр нь өгч болох юм гэж хэлээд Дугуй эмгэний чонын сүүл, баавгайн өөхнөөс хоёр дахин илүү үнэ хэлжээ. Худалдаачин биш, лам хүнтэй их бага байна гэж үнэ хэлэлцэх аргагүй учир гэртээ харьж, хамаг мөнгөө хамж ирээд загалмай худалдаж аваад:

	— Одоо би хэнээс ч айхгүй дээ гэж Сочень, эхнэртээ сайрхжээ.

	Маргааш нь Ванька дахиад уурхай руу явахаар болжээ. Эхнэр нь баавгайн тос болсон цамцыг нь угааж, нохойн арьсан хантаазыг нь болох бүтэхээр нь нөхөж сэлбэж өгчээ. Ванька, чонын сүүлээр хүзүүгээ ороож, агар модон загалмайгаа зүүгээд Красногорын уурхай дээр яваад очжээ. Юм нь урьдын байсан хэвээр, харин майхан нь нэлээд хазайсан байв. Ванька юмаа ч ажиглах завгүй, шууд уурхай руу орж ёотуугаа авч далайтал:

	— Ваня чи бас хүрээд ирэв үү? Нүдгүй муураас айхгүй байна уу? гэж нэг хүн асуув.

	Ваняг эргэж харахад уулын эзэгтэй хажууханд нь сууж байлаа. Ногоолин платье өмссөнийг нь хараад Ванька дор нь таньжээ. Ванькагийн гар хөл нь татаж

	— Юу гэлээ, юу гэлээ... Дыр-гыр-быр.. хутагт минь... хутагт минь... хумхын тоос шиг сарина даа! гэж дэмий юм чалчив.

	— Чи надаас битгий ай! Би нүдгүй муур биш шүү дээ. Харин юу хэрэгтэйгээ надад хэл гэж эзэгтэй тохуу хийж эхлэв.

	— Юу билээ дээ, юу билээ... Дыр-гыр-быр... гэж аман дотроо бувтнаж байснаа сэхээ орж:

	— Би, Степаны атгаад үхсэн чулууг эрж явна... гэв.

	Уулын эзэгтэй царайгаа барайлган:

	— Чи түүнийг дахиж бүү дурс! Би чамд чулууг өгье. Хэр зэрэг чармайж байгааг чинь үзлээ, алтны уурхайнхнаас чиний тухай дуулсаан, чи тэдэнд овоо тус болдог юм билээ гэхэд,

	— Юу билээ дээ, юу билээ дээ... гэснээ Ванька баярлаж, — Би үргэлж үнэнч шударга явсан гэв.

	— Үнэнч шударгынхаа хэрээр шангаа аваарай. Харин чамд захиж хэлэх юм байна. Миний өгөх чулуунаас ганцыг ч худалдаж болохгүй бүгдийг захирагчдаа аваачиж өгөөрэй. Захирагч чинь чамайг хувиасаа урамшуулж сангаас бас нэмж шагнана. Амьд насандаа сэтгэл хангалуун явах болно. Гэртээ дааж аваачихааргүй мөнгө өгнө гэв.

	Эзэгтэй ингэж хэлээд Соченийг дагуулан уулын доогуур орж том чулууг өшиглөхөд, чулуу ховхорч нууц газар нээгдлээ. Хөх цэнхэр өнгийн чулуун дээр жижигхэн ногоон чулуу харагдав.

	— Хэдий л хэрэгтэй бол ав гэж хэлээд уулын эзэгтэй дэргэд нь харж зогсов.

	Ванька алт эрэхдээ тааруу хэр нь хэнээс ч том түрийвч авч явдаг байсан юм. Тэр ногоон чулуунаас түрийвчээрээ пиг дүүрэн чихэж авчхаад бага л байна даа гэж чамлаад халаасандаа дүүргэж авъя гэж бодсон авч уулын эзэгтэй таг дуугүй ууртай юм шиг харж зогсох тул айгаад авч чадалгүй, гялайлаа гэж хэлэхээс өөр аргагүй болов. Харвал хажууд нь хэн ч байсангүй, ногоон чулуу авсан нууц газар ч оргүй алга болжээ. Байран дээр нь харин баавгай адил хэлбэртэй том чулуу харагдав. Ванька түрийвчээ барьж үзэхэд язрах вий гэмээр дүүрэн байлаа. Чулуу авсан газраа эргэж хараад гэр лүүгээ бушуухан гүйжээ. Хэсэг гүйж байгаад түрийвчээ байна уу гэж тэмтэрч үзээд, чонын сүүлээрээ дохиж, загалмайгаараа адис аваад цааш гүйнэ. Соченийг өдөр эрт ирэхэд эхнэр нь айж тэвдэж:

	— Халуун усны газар галлах уу? гэж асуужээ. Ванька зэрлэг юм шиг:

	— Гудамж руу харсан цонхонд хөшиг тат! гэж хашхирахад эхнэр нь гартаа өртсөн юмаар хоёр цонхондоо хөшиг татав. Сочень түрийвчээ гаргаж ширээн дээр тавиад:

	— Үүнийг хараач! гэв.

	Түрийвч дүүрэн ногоон үрлэн чулуу байхыг эхнэр нь харж баярласнаа, загалмайлан залбирч:

	— Дуураймал биш байгаа даа? гэв.

	Ванька уурсаж:

	— Ямар тэнэг амьтан бэ! Уурхайгаас би ухаж авсан. Хэн уурхайд дуураймал чулуу авчирч тавих вэ дээ гэж хэлээд, уулын эзэгтэй энэ чулууг зааж өгч, үг захиж хэлснийг ярьсангүй ажээ. Эхнэр нь бас эргэлзэж:

	— Чамайг түрийвчээр дүүрэн авчирч байхад морин тэрэгтнүүд үзвэл тэргээр ачиж авчраад зарна даа. Тэгвэл энэ хэдэн чулуугаа чи хааш нь хийх юм бэ? Жижиг хүүхдэд өгч эрхлүүлэх үү, эсвэл хүүхнүүдэд хүзүүндээ зүү гэж өгөх үү? гэж асуухад Ванькагийн царай хувьсхийж:

	— Ийм чулуу ямар үнэ хүрдгийг чи одоохон мэднэ! гэж хэлээд үрлэн чулуунаас таван ширхгийг авч атгаад түрийвчээ хүзүүнээсээ зүүж уурхайн мастерынд гүйж очоод

	— Кузьма Мироныч, энийг хараач гэж чулуугаа үзүүлэв.

	Уурхайн мастер чулууг эргүүлж тойруулж үзээд, томруулдаг шилээр харж, хүчил түрхэж шалгаад:

	— Хаанаас авав? гэж асуув.

	Ванька, конторын туршуул болохоор

	— Красногорын уурхайгаас авлаа гэж шууд хэлжээ.

	— Хаанаас нь олов? гэж мастер асуув.

	Ванька хөөрхөн заль гаргаж, анх ухаж байсан газраа зааж хэлэв.

	— Эргэлзмээр юм даа. Төмрийн хүдэртэй газар ногоолин байдаггүй сэн гэж хэлээд, — Чи хэр их олов? гэж асуужээ.

	Ванька түрийвчээ гаргаж, ширээн дээр тавихад, мастер түрийвч рүү өнгийж, нүд салгалгүй гөлөрч байснаа:

	— Иван Трифоныч, танд баяр хүргэе. Та их азтай хүн юм. Юмыг яаж мэдэх вэ, өчүүхэн биднийгээ битгий мартаарай даа гэж Ванькагийн хоёр гарыг барьчхаад гуайлж байлаа. Мөнгө бүхнийг дийлдэг хойно доо! — За хоёул захирагч дээр одоохон очъё гэж тэр хэлэв.

	— Би ус цасанд орж, хирээсээ салж, хувиас хунараа солих юм сан гэжээ.

	Ванька түрийвчтэй чулуунаас өөртөө авч хоцрох гэж ийнхүү арга саам хийж оролдсон ажээ. Харин уурхайн мастер:

	— Ийм түрийвчтэй захирагчид байтугай хаанд бараалхаж болно. Сэжиглэхгүй, чамайг дуртай цагтаа хүлээж авна гэв.

	Ингээд яаж ч болсонгүй, уурхайн мастер Ванькаг захирагчийнд дагуулаад иржээ. Тэнд цуглаан болох гэж байгаа бололтой, өвгөн эзэн ч дөнгөж ирээд байжээ. Эзэн, тасалгааны голд чихэндээ эвэр чагнуур барьж сууна. Захирагч тэр чагнуураар эзний чихэнд «дүнгэр дүнгэр» гэж юм ярьж байв.

	Уурхайн мастер тасалгаанд түрүүлж ороод хэлэхэд

	— Бид ногоолин оллоо. Нэг үнэнч хүн хичээж олж авчирчээ. Тэр хүнийг сайн шагнах хэрэгтэй юм гэж захирагч эзний чихэнд эвэр чагнуураар хэлэв.

	Тэгээд Соченийг оруулж ирэн.

	Ванька ууттай юмаа гаргаж эзэнд өгөөд, гарыг нь үнсжээ.

	— Энэ ёс журам мэддэг сүрхий хүү хаанаас гараад ирэв? гэж эзэн ихэд гайхаж асуусанд захирагч

	— Урьд ордны зарц байсан юм гэж эзний чихэнд хэлэв.

	— Тийм л байж таарна, аргагүй мэдэгдэж байна. Ордонд зарц явсан хүнийг ажилд муу гэж хэлдэг. Энэ хүү хэчнээн их чулуу олж вэ гэж хэлээд ууттай юмыг хоёр гартаа сэлгүүлэн хаяж үзэж суув. Заводын бүх дээдэс энд цугларч, эзнийг хүрээлэн суужээ. Эзэн, уутны амыг тайлах гэж оролдоод чадсангүй, Соченьд эргүүлээд өгчээ. Ванька оосрыг нь угз татан тайлж амыг нь онгойлгоод:

	— Болгоож ажаамуу гэж хэлээд буцаагаад өгчээ. Үхсэн адуу, үхэр оруулаад ирсэн адил тэсэж байх аргагүй муухай өмхий үнэр хангинажээ. Эзний дэргэд ойрхон байсан хүмүүс алчуур гаргаж ам хамраа таглав.

	— Юу болж байгаа нь энэ вэ? Надаар тоглоом тохуу хийж байгаа юм уу? гэж эзэн захирагч руу дайрчээ.

	Захирагч уутанд гараа хийж үзсэнд дотор нь юу ч байсангүй, харин өмхий үнэр улам ханхлав. Эзэн ам хамраа таглаж тасалгаанаас гарч явахад цаадуул нь бүгд зүг зүг тарж, захирагч, Соченьтой хоёулхнаа үлджээ. Сочень зэвхий дааж зогсоход, захирагч уурсан чичирч:

	— Чи яаж байгаа чинь энэ вэ? Аа! Хаанаас ийм өмхий самхай юм цуглуулав? Хэн чамд ингэ гэж зааж өгсөн бэ? гэж асуужээ.

	Хэрэг биш болсныг Сочень мэдэж, юу болсныг нуулгүй бүгдийг нь захирагчид ярьжээ. Сонсож суугаад, захирагч:

	— Шанг нь өгнө гэсэн гэж чи хэлэв үү? гэхэд,

	— Тэгж хэлсэн гэж Сочень амьсгаадан хариулав.

	— Намайг өгнө гэж хэлсэн үү?

	— Тэгсэн юм аа. Хувиасаа шагнал өгч, бас сангаас нэмнэ байх гэж хэлсэн.

	— Тэгвэл шагналаа ав гэж хашхираад захирагч Соченийг амыг нь таглан алгадсан чинь Ванька арай л толгойгоороо булан мөргөчихсөнгүй.

	— Энэ зөвхөн урьдчилгаа болог. Ажилчдыг залхаадаг газар очиж шагналаа аваарай. Чи түүнийг хэзээ ч мартахгүй шүү гэж хашхирчээ.

	Тэгээд маргааш нь Соченийг хөдөлж чадахгүй болтол нь жанчиж тааран дээр тавьж дамжлаад, эмнэлгийн газар хүргэжээ. Соченийг олон удаа зодож байсан хүмүүс хүртэл өрөвдөж:

	— Конторын туршуул ингэж харлах гэж дээ! гэлцэж байсан билээ.

	Захирагч ч гэсэн гашуухан юм амссан ажээ.

	— Чи ингэж яаж зүрхлээв? гэж эзэн захирагчийг байцаав.

	— Энэ хэрэгт би огт хамаагүй. Алтны эрэлч хархүү намайг ийм хэрэгт түлхэв гэж захирагч булзааруулахыг оролджээ.

	— Тэгвэл түүнийг ууттай юмыг нь бариулаад хэн над дээр оруулж ирсэн бил ээ? гэж эзэн асуув.

	Захирагч зайлах газаргүй болохдоо:

	— Миний алдаа боллоо гэж буруугаа хүлээжээ.

	— Тэгвэл чи зүтгэлээрээ шангаа ав даа. Захирагчаасаа больж Крылатовскийн алтны уурхайд очиж харгалзагч хий гэж хэлээд хажуудаа байсан шадар хүмүүстээ хандаж:

	— Эрүүл агаарт жаал сэрүүцэж яваг. Даанч муухай самхай үнэртэй юм даг. Өмхий годрон гэдэг хочтой болсон нь талаар биш юм байна. Одоо ч бүр харахаас дургүй хүрэх боллоо. Өчигдрийн явдлаас хойш ой гутаж байна гэжээ.

	Тэр захирагч, Крылатовскт очоод төдхөн үхсэн ажээ. Харгалзагч болсон хойноо ч гашуун юм бишгүй л амссан билээ.

	Бодоход, Зэст уулын эзэгтэй тохуу хийж дөнгөсөн нь тэр биз.

“П. БАЖОВ : НОГООЛИН ХАЙРЦАГ” номын ОРШИЛ ҮГ

	ОРШИЛ БОЛГОХ НЬ

	Нүдний хараа үл гүйцэм өргөн уудам Орос нутгийн дундуур Уралын нуруу урагш хойшоо хөндөлцөн тогтсон байх бөгөөд энэ бол хөрсөн дороо алт мөнгө, элдэв зүйл эрдэнийн чулуу, зэс, чулуун нүүрс, гантиг, ногоолин бүхий цуунд гарсан, нэг үгээр хэлбэл Оросын хүнд аж үйлдвэр, оросын төмөрлөгийн үйлдвэрийн өлгий болсон газар билээ.

	Уралын уулын үйлдвэрийн уран дархны гэрт, ирээдүйд их зохиолч болох хувьтай Павел Петрович Бажов төржээ. Павел Петровичийн эцэг нь ч, өвөг эцэг нь ч, элэнц эцэг нь ч цөмөөрөө Сысертийн зэс хайлах үйлдвэрт үе дамжин ажилласаар ирсэн байжээ. Ийнхүү Павел Петрович Бажов бага насаа уулын үйлдвэрийн ажилчдын дунд өнгөрүүлж, настан буурлуудын яриа хөөрөөнөөс Уралын уулын ажилчдын зан заншил, ёс суртахуун, нөр их хөдөлмөр, нарийн ухаан, авьяас билгийн тухай ихийг мэдэж, уулынхны үлгэр домгийг бахдан сонссон нь «Ногоолин хайрцаг» хэмээх алдарт зохиолыг бүтээхэд хүргэжээ.

	«Ногоолин хайрцаг» бол Павел Петрович 1936 онд эхлээд 1950 оны шувтарга хүртэл буюу насныхаа эцсийг хүртэл туурвисан зохиол нь юм. Ард түмний бүтээлч хүчин шахагдашгүйг, орос хүмүүсийн ямар ч бэрхшээлийг даван туулдаг хатуу бат ёс суртахууныг уудлан үзүүлсэн энэ зохиол 1939 онд анх хэвлэгдээд 1950 оны сүүлч болтол шинэ шинэ үлгэр, домгоор баяжсаар ирсэн байна.

	Павел Петрович Бажов чухамхүү энэ номоороо алдаршиж, Төрийн шагнал хүртэн, 1944 онд Лениний одонгоор шагнуулжээ.

	«Ногоолин хайрцаг» гэдэг номын ач холбогдол гэвэл оросын ажилчин ангийн уудам сайхан сэтгэл, саруул ухаан, сэтгэлийн тэнхээ, амьдралын аливаа шалгалтыг давах хатан тэвчээрийг яруу тодорхойгоор үзүүлсэнд оршино. Бажовын өгүүлсэн үлгэрүүд нь ажилчин хүний сийрэг бодол, уран гар, юуг ч бүтээх чадвар, аяндаа уран бүтээл болон хувирдаг эгэл хөдөлмөрийг бахдан дуулжээ. «Ногоолин хайрцгийн» гол сэдэв нь уран чадвар, зол жаргал, хүний эрхэм чанар мөн.

	Манай уншигчид П. П. Бажовын эл бүтээлийг уншсанаараа Зөвлөлтийн утга зохиолын нэгэн шилдэг төлөөлөгчийн бүтээлтэй танилцаж, ард олны дунд ам дамжин уламжлагдсаар ирсэн үлгэр домог нь эрхбиш нэгийг өгүүлсэн утга учиртай байдгийг анхааран, түүхэн баримт сэлтийг түшиглэн давхар баяжуулбал гайхамшигтай сайхан зохиол бүтээл болдгийг мэдэж авахын зэрэгцээ газар орон, байгаль орчноо танин мэдэх, арвижуулан хамгаалах, зүй зохистой ашиглаж болдгийн үлгэр жишээг үзэх болно.

	 

	Г. АМАР

	 




	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

